
«Махуэкум» и къыдэкIыгъуэр зыгъэхьэзырар  ШАЛ  Мухьэмэдщ.

Зыгъэхьэзырар
ДЖАТОКЪУЭ Марьянэщ.

Уеплъмэ - дахэщ, 
зэгуэпхмэ - банэщ.

Лъэпкъ Iущыгъэ:

Дунейм  щыхъыбархэр

АУЭ иужь илъэсхэм ди 
 гъащIэм къыхыхьа  ковид-
19-р - мис а коронавирус 
емы нэунэр - нэгъуэщIщ. 
Абы щIыпIи, щIыналъи, 
 гъунапкъи ищIэркъым. Ду-
нейпсо цIыхубэм къытлъы-
къуэкIа а уз зэрыцIалэм 
 къытхуихьа шынагъуэр зы-
лъэ мыIэса къэрал щыIэ-
къым, текIуауи  зыри  зы-
щыт хъужыфынукъым. Нэш-
хуэгушхуэу икIи укIытэншэу 
къытхуэкIуа узым и къэхъеи-
кIар зыми къыхуэхутэр-
къым, къызэрежьэу еджа-
гъэшхуэхэри дохутырхэри 
къаруушхуэкIэ пэува пэтми. 
ЗэкIэ яхузэфIэкIар ущызы-
хъумэ вакцинэхэр къагуп-
сысынырщ. Урысейм пасэу 
къыхилъхьат апхуэдэ хущ-
хъуэ гъэхьэзырыным зэ-
гъусэу яужь ихьэну. Арщ-
хьэкIэ, сыт щыгъуи хуэдэу, 
ди жэрдэм псори Iумпэм 
зыщI КъухьэпIэм ар ида-
къым, щхьэхуэщ нэхъ къищ-
тащ. КърикIуари долъагъу: 
США-м цIыхуу щигъэсыма-
джэри щигъалIэри куэдкIэ 
щынэхъыбэщ, абыхэм я 
бжыгъэм кIэрыхунуи фэ тет-
къым.

Дэ ди вакцинэхэр хуабжьу 
зэрысэбэпыр зэманым 
игъэ белджылащ. Иджы ар 
щызокIуэ къэрал 50-м щIи-
гъум. УФ-м и Президентым 
жиIащ мыбдежым Урысейм 
езым и фейдэ къызэрыщи-
мылъыхъуэр: нэхъыщхьэр 
къару зэкъуэткIэ а хьэщ хьэ-
рыIуэм дытекIуэнырщ. 
Аращ ди хущхъуэм апхуэди-
зу щIэупщIэшуэ щIиIэри. 
Шэч хэлъкъым ди вакци-
нэхэм я къыкIэлъыкIуэ 
щIэблэхэми мыгувэу езыхэм 
я увыпIэ дунейм зэрыщау-
быдынум.

Дэ ди тхыгъэ цIыкIур нэхъ 
зытедухуари езы ковидыр-
къым,  атIэ а хущхъуэхэм 
абы иращIэфырщ. ЗанщIэу 
къыд гурагъэIуащ: мастэхэм 

Ар зэрыхъунур зыщIэр зыщ, ди щхьэщыгу 
итырщ, ауэ зэрымытыншынур хэт и дежкIи гу-
рыIуэгъуэщ. Удзыфэхэм (щIыуэпсым егъэлеяуэ 
хуэсакъыну къэзыгъэувхэм) я зэщIэхъееныгъэм 
зыщиубгъуа иужьрей илъэсхэм мыбы щамыдэ-
жу хуежьащ дунейр зыуфIей гъэсыныпхъэхэр.

ПСОМ япэу зэхуащIар фIамыщIкIэ лажьэхэрщ.
Къэрал зыбжанэм - Инджылызым, Польшэм, Фран-
джым, Чехием хуэдэхэм - шахтхэр щызэхуащIы -
жащ. Куэдым зратащ къэбгъэщIэрэщIэж хъу энер-
гетикэм: жьым и къарум игъэлажьэ электростанц-
хэр щIыналъэ куэдым къыщыхутащ, нэхъыбэж 
яухуэ. Дыгъэ бзийхэри къагъэсэбэпыну я мурадщ. 
ФIыщ: текIуадэшхуи щыIэкъым, щIыуэпсми зэран 
хуэхъуркъым. Апхуэдэ гупсысэхэм къэрал уна-
фэщIхэри зэритхьэкъуар ООН-м и Ассамблее 
 Нэхъыщхьэм иджыблагъэ иригъэкIуэкIа 76-нэ сес-
сием къыщигъэлъэгъуащ Великобританием и пре-
мьер-министр Джонсон Борис: «Дэ Ищхъэрэ тен-
джызым щыдгъэтIысащ мэз-электрокъару къэзыт 
пкъохэр. Абы апхуэдизу сыщогуфIыкIри, сэ си цIэ 
Борисыр Борейуэ («жьы» къикIыу аращ) зэсхъуэ-
кIыну сигу къокI». АрдыдэмкIэ щIигъэбыдэну хуейт 
энергием и нэгъуэщI къыхэкIыпIэхэр къэлъы-
хъуэным иIэ мыхьэнэр. Утыкушхуэм апхуэдэ зэ-
гъэпщэныгъэ дыхьэшхэныр къыщимыхьами хъуну 
къыщIэкIынт лIыщхьэм, ауэ, нэхъ телъыджэжра-
щи, Лондон кIуэжа иужькIэ ар зыщытхъуа электрос-
танцхэр къэувыIауэ щыту ирихьэлIэжащ: жьы 
 къепщэртэкъым - абы езым и хабзэ иIэщ, сабийхэ-
ри щыгъуазэу. Псалъэм къыдэкIуэу жытIэнщи, 
 нэгъуэщI мыгъуагъи къылъыкъуэкIащ: бензин            
игъэхъуапIэхэм ящыщ куэдыр зэхуэщIат, адрейхэм 
автомашинэхэр щызэтрихьати, чэзум хэтхэр зэ-
зауэрт. Хьэуэ, бензин ямыIэу аракъым, атIэ ар 
 игъэхъуапIэхэм езышэлIэнырщ яхуримыкъур. Ауэ ар 
къызыхэкIар нэгъуэщI Iуэхущ.

Псори дыщыгъуазэщ «Ищхъэрэ унэтIыныгъэ-2» 
бжьамийм къикIа псалъэмакъым. ГуемыIуу, нэ-
мыукIытагъэ хэлъу иджыри топсэлъыхь. Къы-
зыхуэтыншэу хьэзыр хъуами, иджыри мазиплIкIэ газ 
ираутIыпщхьэнукъым а ухуэныгъэр зи нэхэм бжэ- 
гъуу къыщIэуэхэм я зэранкIэ. Абы Европэр зэрыхуа 
щытыкIэ гугъур нэхъ тынш ищIынут. АрщхьэкIэ…

… АрщхьэкIэ… Урысейм къыхуагъэув абы и пIэкIэ 
Украинэм и щIыналъэм кIуэцIрыкI бжьамийм ира-
гъахъуэ гъэсыныпхъэр нэхъыбэ ящIыну. Фегуп-
сысыт: къэзыгъэувыр газыр зыщэркъым, атIэ Iы-
зыххэрщ, нэгъуэщIу щытын хуейми. 

КъухьэпIэм зытемыкI хабзэ хуэхъуащ зэремы-
гупсысам, нэуфIыцIщхьэрыуэу зэрыбгъэдыхьам,  
IэщIэкIа щыуагъэ псомкIи Урысейр игъэкъуаншэу. 
Гъэсыныпхъэ щIыхум и уасэм егъэлеяуэ зэрыхэ-
хъуар, и чэзум апхуэдэ гъэсыныпхъэу зрикъун зэ-
римыгъэтIылъар ди къэралым и ягъэу къыщIри-
гъэдзыну хущIокъу. АтIэ Урысейм къытрамылъхьэ-
мэ, хэт тралъхьэн? Ауэ хэт ипэжыпIэкIэ къуаншэр   
газ кубометр миным и уасэр доллар миным зэры-
нэсамкIэ. ИпэкIэ зэрыжытIащи, «Газпром»-м и пщэ 
дилъхьэжа къалэн псори, къанэ щымыIэу, егъэза-
щIэ, абы и лъэныкъуэкIэ зыми гукъанэ къыхуищIы-
фы нукъым. Псалъэм и хьэтыркIэ, Германием. Абы 
ди компанием кърищIылIа пIалъэ кIыхь зэгурыIуэ-
ныгъэм ипкъ иткIэ газ кубометр миныр Iэрохьэ 
 доллар 220-кIэ(!). А уасэм текIынукъым рынок уа-
сэхэр дэкIуейми къехми. Апхуэдэ дыдэщ Венгрие-
ри, Болгариери, нэгъуэщI къэрал зыбжани. Ауэ 
 адрей щэхуакIуэхэм нэхъ къащтащ биржэ уасэхэр. 
Ягугъащ гъэсыныпхъэ щIыхур пудыбзэу яIэрыхьэ-
ну. АрщхьэкIэ биржэр езыр джэгущ, абы къигъэщI 
зэхущытыкIэхэм хэтхэми зэреджэр джэгуакIуэхэщ. 
Мыбдежым хуабжьу ущыхилъэфэнуи тIэу еплъы-
нукъым. КъащыщIари аращ, щытыкIэ гугъуи ихуащ.

КъухьэпIэм зыкъыщIигъэкъуэну хуэбгъэфащэ 
 хъуну къыщIэкIынт я «къуэшхэм» я энергетикэ шы-
нагъуэншагъэм апхуэдизу тегузэвыхь США-р. Зы-
щыдгъэгъупщэнкъым ар гази щIыдагъи куэду  зы- 
щэ къэралу зэрыщытыр. Ауэ абы Европэр аргуэру 
утыку къринащ: иджы Америкэм и Штат Зэгуэтхэм 
гъэсыныпхъэр  Азием  иригъашэмэ  нэхъ  и  фей-
дэщ: абы нэхъ лъапIэу щещэ. Мыдрейхэм къа-
хуэнэжыр фIамыщI къыщыщIах шахтэхэр, абыкIэ 
лажьэ  электростанцхэр зэфIагъэувэжынырщ. Ауэ 
ари щIэхыу зэфIэкIыну Iуэхукъым.

 ЩIыIэ хъуну зыхуагъэфащэ щIымахуэм апхуэдэу 
ирохьэлIэ Европэр.

Апхуэдизу зигъэбыдащи, уеблэмэ дэ абы десэж хуэдэщ

узым и пащхьэм шэсыпIэ 
быдэ къущатыркъым, къоуэ-
лIэнымкIэ шынагъуэр зы-
къомкIэ ягъэмащIэ къу-
дейщ. КъищынэмыщIауэ, 
сы маджэщми, нэхъ Iеижы-
ращи, абы и реанимацэ па-
латэми укъыщIигъэхутэну-
къым. АтIэ ар хъарзынэкъэ?! 
Ар занщIэу хьэкъ пщохъу, 
дзырхъ (цинк) бэн къэIу лIы-
хьам илъу щIалъхьэ хьэдэ-
хэр щыплъагъукIэ.

Ауэ, ди жагъуэ зэрыхъун-
щи, ар къыщыдгурыIуэр 
кIасэ хъуа иужькIэщ. Ди 
щхьэми хуэтхьыркъым: лъэ-
ныкъуэкIэ дыкъыщыт хуэ-
дэщ. Армырамэ, хушхъуэ 
зых рагъэлъхьэн папщIэ Iэ-
мал  псори къыщызэра-
гъэпэща ди къэралми ди 
республи кэми цIыхухэр 
щхьэ щемы пIэ щIэкIрэ мы 
Iуэхум?

АпщIондэхукIэ коронави-
русыр аргуэру къызэ щIэ-
рыуэжащ: аращ абы и хьэ-
лыр - зэми   икIуэт,   лъэ ры-
мыхь хъу хуэдэу зещI, зэми 
лъэщу икIи псынщIэу къы-
добгъэ рыкIуэ. Хэбгъэ зыхь-
мэ, нэхъ къаруушхуэкIэ. 
Бжыгъэхэр къэпхьыныр сэ-
бэпыншэщ: абыхэм махуэ 
къэс, уеблэмэ сыхьэт къэс 
захъуэж, дых рагъэлъафэу.  
Я гуэныхь дыхуейкъым: 
влас тыр зыIэ щIэлъхэм яху-
зэ фIэкI къа гъанэркъым 
 щы тыкIэр зэ рахъуэкIын 
 папщIэ. Мастэ хэ IупIэхэр сы-
маджэщхэм я мызакъуэу, 
уеб лэмэ тыкуэ нышхуэхэм, 
щэн хабзэмкIэ унэхэм, еджа-
пIэхэм къыщы зэIуахащ, до-
хутыр гупхэр щIыпIэ пхы-
дзахэм макIуэдэ, дауи, зи 
 гугъу тщIыр  Урысейм и 
 щIыналъэ аб рагъуэхэрщ.

Зэмани текIуадэркъым. 
Сэ, псалъэм и хьэтыркIэ, 
маститIыр къысхалъхьэным 
псори зэхэту ихьар сыхьэт 
ныкъуэм щIигъуркъым. 
 Къамыгупсыс щыIэкъым: 

вак цинэ зэребгъэщIамкIэ 
сер тификатыр лотореем 
 хуагъэкIуащ - зи номерыр 
къикIым сом мини 100 
 къехьэху, щIыпIэ языны-
къуэхэм приз гуэрхэр ща-
гъэуващ. АрщхьэкIэ ди цIы-
хухэр течыгъуейщ. Пэжщ, ди 
деж, Тхьэм и  шы куркIэ, къ-
ухьэпIэ къэралхэм хуэдэу 
зыщIэн зымы гъуэтхэр уэ-
рам хэм къы щы дыхьэр-
къым, вакцинэр ямы  дэ 
хуэдэу заудэн, зэрызекъуэн, 
полицэ хэм ефы щIэуэн му-

радкIэ. Ауэ, итIани…
 Iуэхур абы нэсащи, иджы 

IэщIагъэлIхэм къыхалъхьэ 
сэбэп хъуну къалъытэ нэ-
гъуэщI хэкIыпIэ: мастэ 
зыхезыгъэIухэм зыгъэпсэ-
хугъуэ махуищ иратыну. Те-
гъэщIапIэ ящI языны-
къуэхэм вакцинэр къазэ-
рытехьэлъэр. ГурыIуэгъуэщ 
я фэри я ныбжьри зэры-
зэхуэмыдэм хуэдэ дыдэу, 
цIыхухэм я узыншагъэри 
зэрызэщхьэщыкIыр. Мас-
тэр зэмызэгъахэр  щыс 
 хъуркъым - лэжьапIэр къа-
гъанэмэ, я улахуэм зэры-
кIэраудынум и мызакъуэу, 
езыри IуагъэкIынкIэ хъунущ. 
Мис абы щышынэу жаIэ куэ-
дыр. Дауи, сымаджэм бюл-
летень къыIих хъунущ, ауэ 
абы пыщIар зыхуэдизыр зы-
гъэунэхуам ещIэ. АтIэ, гу-
къыдэмыж къудеймэ-щэ? 
ЗыщIригъэх хъунукъым…

Мис апхуэдэ зэIумыбзы-
ныгъэр гъэкIуэдын мурад-
кIэщ а зыгъэпсэхугъуэ ма-
хуищыр къыщIагупсысари. 
Абы щыгъуэми, зы мастэ 
къэс хуэзэу апхуэдэ хуиты-
ныгъэ иратынущ зыкIи имы-
гъэнэщхъеяхэми. А жэр-
дэмыр нэсакIэщ Минтруд-
ми, ФедерацэмкIэ Совет-
ми, Къэрал Думэми.

АпщIондэхукIэ уз шына-
гъуэр мэятэ. Иджы ар и 
 пэнцIывым щынэсынур ды-
зы хыхьэ жэпуэгъуэ мазэ-
рауэ хуагъэфащэ. Еджа-
гъэшхуэхэм къызэры джа-
Iэм кIэ, щытыкIэр ефIэкIуэ-
жу хуежьэнут мастэхэр нэхъ 
жыджэру зыхрагъэлъхьа-
мэ. Властхэм цIыхухэм зан-
щIэу тракъузэфыркъыми, 
къа хуэ  нэжыр ахэр къагъэIу-
лэнырщ. Аращи, зэхуэIуа 
щы Iэкъым пхрыкIынкIэ е 
абы ещхь гуэр къагупсысын-
кIэ. 

Дунейм и махуитI зэхуэдэкъым. ЩIыпIэхэри аращ. 
Зым вулканыр къыщыщеудри, цIыхухэр ирехужьэ, ад-
рейм псыдзэ къащыщIолъадэ, псэуалъэхэр ирихыу, 
ещанэм бгы лъагэхэм къыщеха ятIэмрэ мывэхэмрэ 
 гъуэгухэр щызэхуащIащи, щыпсэухэм пыщIэныгъэ 
 хуаIэжыркъым. ЕплIанэм… Хъунщ, хъунщ, арыншами, 
гу рыIуэгъуэщ абыи гузэвэгъуэ къызэрыщыхъуар - ахэр 
куэду зэщхьэщокI икIи дэтхэнэми езым и щхьэусыгъуэ 
иIэжщ. Ди гур зыгъэфIыр зыщ: къэхъукъащIэ къэс 
ужьыхыжынущ, и пIалъэр къэсмэ, къахуэнэжынури я 
Iэужьхэр гъэкIуэдыжынырщ.

ЩIымахуэр
щIыIэну жаIэ

Щхьэусыгъуэ  псори  иIэу  иджы 
щыщIэдзауэ  абы  егъэпIейтей  Европэр

Апхуэдизу куэдыр зыпэплъа икIи 
зытепсэлъыхьа хэхыныгъэхэр зэфIэкIащ. 
Къэрал Думэм тIысыпIэхэр къащы-
Iэрыхьащ зэпеуэ гуащIэм щытекIуахэм. А 
бэнэныгъэм кърикIуахэм псори дыщы-
гъуазэщи, зэкIэ я гугъу тщIынкъым. 
 Къ эдгъэлъэгъуэн къудейщ, нэхъапэми 
хуэ дэу, артист, журналист, спортсмен 
 зы  къомым я кIэн къызэрикIар.

АХЭР  политикэм  хьэжьнэжь хэхъухьа 
икIи махуэ къэс зи нэкIухэр тлъагъу цIыху-
хэм я гъусэу Урысейм къыпэщыт къалэн ин-
хэр зэфIэхыным елэжьынущ. Ар хъар-
зынэщ, сыту жыпIэмэ, езыхэм я IэнатIэхэм 
ехъулIэныгъэ инхэр къыщахьащ, аращ хэ-
хакIуэхэм я дзыхь къыщIалэжьари.

АрщхьэкIэ, къызэрыщIэкIымкIэ, цIыху-
бэм и лIыкIуэхэм къахэхутащ зи цIэр фIы-
кIэ мыIуахэри. Сыт хуэдэу щымытами, ап-
хуэдэ зым и цIэр къитIуэфынущ. ИпэIуэ-       
кIэ ищIагъ палатэм хэта, абы къыдэкIуэуи 
Челябинск областым и губернатору щы-             
та Юревич Михаил и пэщIэщIэгъуу щыта               
Бе лоусов Вадим Киров областымрэ 
У дмуртиемрэ къабгъэдэкIыу «Захуагъэм и 
телъхьэ Урысей» партым и цIэкIэ депутат 
хъуащ. Эсерхэм Белоусовыр ягъэ-
лъэгъуащ мы зэманым Москва и къалэ 
судыр зыхэплъэ уголовнэ Iуэхум зэрыхэп-
щIам  щхьэкIэ къамыгъанэу. Хабзэ хъу-
мэхэм къалъытэ депутату хахамрэ абы и 
щы къу  анэ Бутаковэ Маргаритэрэ Юре-
вич я гъусэу  гъуэгуухуэ холдингым  Iулъхьэу 
сом ме ларди 3-м щIигъу къыIахауэ. Мы 
зэма ным Юревич дуней псом къыщалъы-
хъуэ.

Хэхыныгъэхэм
я  ужькIэ

Зэм йокIуэтыж,
зэми къыдобгъэрыкIуэ

Губернаторхэм я пIэкIэ -
Iэтащхьэхэр

ЩIыналъэхэм я уна фэщI хэм зэре-
джэр зэ хъуэ кIы ным теухуа законопро-
ект къыщыхалъ хьащ УФ-м и Къэрал 
Думэм. Нэхъапэм зэры щыта «губерна-
тор» фIэ щы гъэм и пIэкIэ «Урысей Фе-
дерацэм хыхьэ  щIы налъэм и Iэтащхьэ» 
жиIэущ абыхэм я къулы къум зэреджэ-
нур, законым къару игъуэтмэ.

КЪЭРАЛ Думэмрэ Фе де   ра цэмкIэ Сове-
тымрэ къэрал ухуэкIэмрэ зако нода-
тельствэмкIэ я комитетхэм и унафэщIхэу 
Крашенниников Павелрэ  Клишас Анд-
рейрэ къы халъ хьа проектым и лъабжьэр, 
езыхэм зэрыжаIэмкIэ, УФ-м и Конститу-
цэм игъуэта зэхъуэ кIы ны гъэхэрщ. 

«Абыхэм япкъ иткIэ къэ ралым и щIына-
лъэхэм я уна фэщIхэм зэреджэр зэхуэдэу 
щытын хуейщ. Къимы дэкIэ, къэралым 
хыхьэ  щIыналъэхэм езы хэм я пре зидент 
къулыкъу щIаIэн щыIэкъым - УФ-м зы 
президентщ иIэн  хуейр», - жаIэ къэрал 
къу лы къущIэхэм.

ГъэзэщIакIуэ власть нэ хъыщ хьэхэм 
зэреджэр зэ ры  щытауэ къэнэжынущ - 
«Урысей Федерацэм хыхьэ щIыналъэм и 
Пра ви тельс т вэ» фIэщыгъэр иIэу.

Гектар
минищым псы

щIагъэхьэным хуэщIауэ

 
Шэшэн Республикэм хыхьэ Серно-

водскэ райо ным щыщ Бамут къуа жэм 
щагъэуващ щIы гектар минищым псы 
зэ ры щIагъэхьэну Iэмэп сы мэ хэр. Про-
ектым сом ме луан 530-рэ текIуэдащ.

МЭКЪУМЭШ IуэхущIапIэхэм гъавэ ща-
гъэкI губ гъуэхэм псы зэрытраутхэ ма-
шинэ 29-рэ щылэжьэнущ. Апхуэдэуи 
ягъэкъэбзэжащ икIи псы зэрыщIагъэхьэ 
Iэмэпсымэхэр щы зэт раухуэжащ кило-
метр 550-м. Абы Iэмал къитынущ рес-
публикэм и щIы гектар мин 15-м а лэ-
жьыгъэхэр щрагъэ кIуэ кIынымкIэ. Аргун, 
Сунжэ псыщIэгъэлъадэ системэхэр 
зэфIэгъэувэ жы ным хуэгъэза лэжьы-
гъэхэми яужь ихьащ. Ахэри зэт раухуэж-
мэ, республикэм и щIыналъиплIым я мэ-                  
къу мэш щIапIэхэр уэгъум щыхъумэным-
кIэ, гъавэ бэв къе хьэлIэнымкIэ яхуэщ хьэ-
пэнущ.

И цIыхухэм я узыншагъэм 
тогузэвыхь

 

Инджылызым и Прави тельствэм къи-
гъэнэIуащ цIыхум и узыншагъэм зэ ран 
хуэхъу ерыскъы лIэу жьыгъуэхэр ин-
тернеткIэ, телевиденэкIэ гъэлъэ гъуэ -
ным, ахэр къащэ ху ным цIыхухэр 

къыхуеджэ ным ткIийуэ пэщIэувэну  
мурад зэрищIар. А унафэр къы-
щIащтари жа Iащ - я къэралым щыщ 
куэдым лы лей зытралъ хьэ, абы узыфэ 
зэ мы лIэужьыгъуэхэр къы дэхъей зэры-
хъуарщ.

МЫБДЕЖЫМ, псом япэ рауэ, хуамыдэ-
нур ерыс къы  хэкI IэрыщI маехэм, шыу-
гъэхэмрэ IэфIыкIэ хэмрэ цIыхухэр ирагъэ-
хъуэп  сэ нырщ. Паубыдынухэм хагъэхьэр-
къым къы зы хэ щIы кIар нэрылъагъу 
ерыскъы хэр - псалъэм папщIэ, фор, 
пхъэщхьэ мыщ хьэ хэр,  ахъуэм (оливэ) 
къы хэщIыкIа  дагъэм хуэ дэхэр. Узынша-
гъэм дежкIэ зэрану къалъы тэну ерыс-
къыхэкIхэм илъэситI-щы къэс хэплъэжы-
ну трау хуащ.

ТелевиденэкIэ апхуэдэ  рекламэхэр 
кърамыгъэты ным хэщIыныгъэшхуэ къа-
хуихьынущ ахэр зыгъэ ла жьэ хэм. Къап-
щтэмэ, ITV, 4-нэ, 5-нэ каналхэм илъэсым 
фунт стерлинг мелуан 200 дэтхэнэми 
фIэк Iуэдыну къалъытэ IэщIагъэлIхэм.

Iуэху хъарзынэ кърахьэ жьауэ жаIэ 
къэралым щып сэухэм я нэхъыбэм, ауэ 
арэзы зытемыхъуэн куэди хэлъщ - уэра-
мхэм фIэлъ пла катхэм, автобусхэм я 
джабэм тещIыхьахэм, вокзалхэмрэ аэро-
портхэмрэ щыфIэдзахэм я Iуэху зэри-
хуэркъым къащ та хабзэм, ауэ абыхэми 
нэсыну мэгугъэ щытыкIэм игъэгуза-
вэхэр.

ФокIадэм и 30,
махуэку

ЗэдзэкIакIуэм и дунейпсо махуэщ. 
ЗэдзэкIа кIуэ хэм я дунейпсо зэгухьэны-
гъэм 1991 гъэм игъэуващ.

Абхъаз Республикэм и лъэпкъ гуфIэ-
гъуэщ - Куржы-Абхъаз зауэм къыщи-
хьа ТекIуэныгъэр егъэ лъапIэ 

1941 гъэм нэмыцэхэм «Тайфун» зыфIа-
ща ебгъэ рыкIуэныгъэм, Москва къэу-
быдыным теухуам, щIа дзащ.

1960 гъэм Налшык лэжьэн щыщIидзащ 
алэ рыб гъу щащI «Горянка» фаб рикэм.

1965 гъэм «СССР-м щIыхь зиIэ и кхъухь-
лъатэзехуэ», «СССР-м щIыхь зиIэ и штур-
ман» цIэхэр ягъэуващ.

1930 гъэм къалъхуащ США-м щыIэ 
Адыгэ Хасэм и лэжьыгъэм жыджэру хэт, 
егъэджакIуэ Хьэвжокъуэ Маждэ.

1947 гъэм къалъхуащ Сирием шына-
гъуэншагъэмкIэ и къарухэм я генерал-
полковник, политик, жы лагъуэ лэжьакIуэ 
Абазэ Уэлид.

1952 гъэм къалъхуащ КъБР-м щIыхь 
зиIэ и журналист, публицист, «Кабарди-
но-Балкарская прав да» газетым и редак-
тор нэхъыщхьэу щыта Мэз Сусаннэ.

Дунейм и щытыкIэнур

   «pogoda.yandex.ru» сайтым зэритымкIэ, 
Налшык уфауэ щыщытынущ, уэшх къы-
щешхынущ. Хуабэр махуэм градуси 6 - 7, 
жэ щым градуси 5 - 6 щыхъунущ. 

Жэпуэгъуэм и 1,
мэрем

Зи ныбжь хэкIуэтахэм я дунейпсо ма-
хуэщ

Макъамэм и дунейпсо махуэщ
Лы мышхыным и дунейпсо махуэщ
Кофем и дунейпсо махуэщ
УФ-м и лъэсыдзэхэм я махуэщ
1924 гъэм Налшык егъэджакIуэхэр ща-

гъэхьэзыр техникум къыщызэIуахащ.
1933 гъэм Налшык Лениным и цIэр 

зэрихьэу дэт еджапIэ къалэ цIыкIум 
къыщызэрагъэпэщащ лъэпкъ студие.

1906 гъэм къалъхуащ къэбэрдей 
тхакIуэ, драматург Нало Жансэхъу.

1937 гъэм къалъхуащ дзэ къулыкъущIэ, 
генерал-майор Хъуэт Владимир.

1945 гъэм къалъхуащ къэрал, жыла-
гъуэ лэжьа кIуэ Къущхьэ Амырхъан.

1950 гъэм къалъхуащ адыгей усакIуэ, 
тхакIуэ, критик Ергъукъу-ШащIэ Шэм-
сиет.

Дунейм и щытыкIэнур

   «pogoda.yandex.ru» сайтым зэритымкIэ, 
Налшык уфауэ щыщытынущ, уэшх къы-
щешхынущ. Хуабэр махуэм градуси 7 - 8, 
жэ щым градуси 6 - 7 щыхъунущ.

2021 гъэм фокIадэм и            
23-м дунейм ехыжащ Уры-
сей Федерацэм прокура-
турэмкIэ и органхэм илъэс 
куэдкIэ щылэжьа Белин-
ская (Бойченкэ) Светланэ 
Виктор и пхъур.

Светланэ Виктор и пхъур 
1945 гъэм мэлыжьыхьым и 
20-м Пермь къалэм къы-
щалъхуащ. 1979 гъэм абы 
Хетагуров К. Л. и цIэр зе-
зыхьэ Осетие Ищхъэрэ къэ-

Белинская (Бойченкэ) Светланэ Виктор и пхъур
рал университетыр къиу-
хащ. Къэбэрдей-Балъкъэр 
Республикэм прокурату-
рэм кIэ и органхэм лэжьэн 
щыщIидзащ 1983 гъэм и 
бадзэуэгъуэ мазэм. Иужь-
кIэ республикэм и проку-
ратурэм и аппаратым зэ-
ман кIыхькIэ къулыкъу 
щищIащ уголовнэ Iуэхухэм 
судхэр зэрыхэплъэм кIэ-
лъып лъы ным егъэщIылIа-
уэ. 1988 гъэм республикэм 
и про курорым кадрхэмкIэ и 
дэ Iэпыкъуэгъу нэхъыжьу 
ягъэу ващ. А къулыкъум 
текIри, Белинская (Бой-
ченкэ) Светланэ Виктор и 
пхъур 2007 гъэм пенсэм  
 кIуащ. Ауэ бгъэдэлъ щIэ-
ныгъэмрэ зэфIэкIымрэ 
 къалъытэри, ар хабзэхъумэ 
IэнатIэм адэкIи щылэжьэну 
къраджэжащ икIи УФ-м и 
прокуратурэм Следствием-
кIэ и комитетым КъБР-м 
щыIэ и управленэм кадр-
хэмкIэ и IэнатIэм и уна-
фэщIу ягъэуващ. А къулы-
къур тэмэму зэкIэлъызы-

гъэкIуэфын IэщIагъэлI 
 ныбжьыщIэхэр игъэса 
нэужь Светланэ Виктор и 
пхъур къэрал къулыкъум 
къыхэкIыжащ. Ауэ пенсэм 
здэщыIэм и лэжьэгъуу 
щытахэр зэи щыгъупща-
къым икIи абыхэм зэры-
хузэфIэкIкIэ чэнджэщкIи 
IуэхукIи ядэIэпыкъуу екIуэ-
кIащ.

Къыбгъэдэхуэ къалэнхэр 
тэмэму зэригъэзэщIам, 
 дагъуэншэу илъэс куэдкIэ 
прокуратурэм и органхэм 
зэрыхэтам папщIэ Белинс-
кая С. В. унафэщIхэм куэд-
рэ фIыщIэ тхылъхэр къра-
тащ, «Урысей Федерацэм и 
прокуратурэм щIыхь зиIэ и 
лэжьакIуэ» цIэ лъапIэр 
къыфIащащ.

И лэжьэгъуу щытахэм, и 
благъэхэмрэ и Iыхьлыхэмрэ 
гуапагъэрэ гулъытэрэ зы-
хэлъа, зыбгъэдэта Iуэхум 
зэфIэкI псори езыхьэлIа а 
цIыху гъуэзэджэр фIыкIэ 
ягу илъынщ.

КъБР-м и прокуратурэ.

Хонсю хытIыгум щыIэ Кобе къалэр Японием и мызакъуэу, дуней псом щыцIэрыIуэщ, а 
къэралым и кхъухь тедзапIэ нэхъыщхьэхэм ящыщ зыр зэрыщыIэм и фIыгъэкIэ. Иужьрейм 
зы илъэсым хьэлъэ зэмылIэужьыгъуэу тонн мелуани 150-м нэблагъэ щызэрагъакIуэ. Абы 
къыдэкIуэу, ар апхуэдэу промышленнэ центр инщ.1995 гъэм щIыр шынагъуэу зэрыщыхъеям 
Кобе хэщIыныгъэшхуэ къритауэ щытащ. АрщхьэкIэ, зэхэкъутэныгъэхэр псынщIэ дыдэу 
зэфIагъэувэжащ.   

Къалэхэр

Налшык дэт «Акрополь» 
уардэунэм иджыблагъэ 
къыщызэIуахащ «Куна-
чество-2021» Iуэху дахэр. 
КъБР-м Граждан жыла-
гъуэхэм ядэлэжьэнымрэ 
лъэпкъ IуэхухэмкIэ и 
  министерствэм а про-
ектыр зэрыригъажьэрэ 
илъэс зыбжанэ хъуа-
щи, кIуэ пэтми зиубгъу, 
къыхыхьэхэм я бжыгъэр 
нэхъыбэ хъу зэпытщ. 

«КЪУНАКЪ» псалъэм и 
мы хьэнэмрэ а хабзэ да-
хэмрэ мы проектым и 
 фIыгъэкIэ куэдым къа-
щIэжащ. Абы и къалэн нэ-
хъыщхьэр пасэрей хаб-
зэжьхэр зи лъабжьэ а 
Iуэхур къагъэсэбэпу Уры-
сейм ис лъэпкъхэм яку 
дэлъ зэныбжьэгъугъэр, 
къуэ  шыгъэр гъэбэгъуэ-
нырщ. Ар къызэрежьэрэ, 
лъэпкъ, къалэ, щIына-
лъэ зэмылIэужьыгъуэхэм 
щыщ ныбжьыщIэ куэд абы 
зэригъэубыдащ, зэгъусэу 
еджапIэ нэхъыщхьэхэм 
щIэтIысхьахэр, унагъуэкIэ 
зэкIэлъыкIуэхэр яхэтщ.

2009 гъэм, мы проектыр 
щрагъэжьам, Аргуданрэ 
Гундэлэнрэ щыщу уна гъуий 
къыхыхьауэ арат. 2015 гъэм 
Iуэхум зиубгъури, дунейпсо 
мыхьэнэ игъуэтащ. Къэ-
бэрдей-Балъкъэрым щыщ 
ныбжьыщIэхэр Трабзон 
 къалэм  ягъэ кIуат, ди рес-
публикэми Тыркум щыщ 
ныбжьыщIэхэр щагъэ хьэ-
щIат.

Гъэ кIуам, уз зэрыцIалэм 
и зэранкIэ, мы Iуэхум зра-
гъэубгъуфакъым. 

2021 гъэм проектым уна-
гъуэ 18 къыхыхьащ, 9-р бы-
сымщ, 9-м я сабийр хьэщIа-
пIэ ягъакIуэ.

КъБР-м граждан жыла-

ФокIадэм и 28-м Пятигорск щагъэлъэпIащ 
«Илъэсым и экспортёр» урысейпсо зэхьэ-
зэхуэм и щIыналъэ Iыхьэм щытекIуахэр.

АБЫ хэтащ Урысей экспорт центрым, УФ-м 
Про мышленностымкIэ, Мэкъумэш IэнатIэмкIэ и 
министерствэхэм, КИФЩI-м хыхьэ республикэ-
хэм, зэпеуэм къыщыхэжаныкIа IуэхущIапIэхэм я 
лIы кIуэхэр. 

Къэбэрдей-Балъкъэрым щыщу зэхыхьэм щы-
Iащ КъБР-м экономикэ зыужьыныгъэмкIэ и ми-
нистрым и къуэдзэ Белецкая Ольгэрэ «Мой биз-
нес» щIыналъэ центрым и унафэщI Дыду Ма-
динэрэ.

КъБР-м Экономикэ зыужьыныгъэмкIэ и ми-
нистерствэм зэритхымкIэ, мы гъэм зэхьэзэ -          
хуэм и нагъыщэхэр зэуэ IуэхущIапIи щым къа-
хьэхуащ. Апхуэдэу «Тэрч налмэс завод» 
АО-р щытекIуащ зэхьэзэхуэм и IыхьитIым - 
«ПромышленностымкIэ илъэсым и экспор-
тёр», «Илъэсым нэхъыфIу зыкъэзыгъэлъэ гъуа». 
Дызэрыщыгъуазэщи, IуэхущIапIэр илъэс куэд 
хъуауэ и налмэс IэмэпсымэхэмкIэ цIэрыIуэщ. 
Абы къыщIигъэкIхэр Урысейм и мызакъуэу,     
Белоруссием, Украинэм, Къэ захъстаным, Узбе-

Къэбэрдей-Балъкъэр 
Республикэм и прокура-
турэм судым игъэхьащ 
район сымаджэщым и до-
хутыр нэхъыщхьэу щытам 
ехьэлIа уголовнэ Iуэхур. 
Ар ягъэкъуаншэ бюджет 
мылъку идыгъуауэ.

 УФ и УК-м и 160-нэ ста-
тьям и 3-нэ, 4-нэ Iыхьэхэм 
къыщыхьа щIэпхъаджа-
гъэхэр (къулыкъур къагъэ-
сэ бэпу пасэу зэгурыIуэу нэ-
гъуэщIым и мылъкушхуэ 
з э  р ы з ы к I э щ I а у п щ I а м -            
кIэ) илэжьауэ. 

Следствэм зэригъэувам-
кIэ, 2013 - 2018 гъэхэм къри-
у  быдэу, шэч зыхуащIыр 
район сымаджэщым и 
унафэщI къулыкъум пэ-
рыту, узыншагъэр хъу-
мэ нымкIэ муниципальнэ 
 район IэнатIэм и лэжьа-
кIуэхэм ящIыгъуу респуб-
ликэ бюджетымрэ меди-
цинэ IуэхущIапIэм и лэжьы-
гъэм къыпэкIуэ хэхъуэмрэ 
сом мелуан 38-м щIигъукIэ 
хэIэбащ. 

К ъ и щ ы н э м ы щ I а у э ,                      
20 1 6 гъэм и мазаем абы 
зыкIэщIиупщIащ республи-
кэ бюджетым медицинэ 
Iуэ хущIапIэм хухиха сом 
мин 21-р. 

Республикэ прокурату-
рэм игъэуващ щIэпхъаджа-
гъэхэм къарикIуа сом мел-
уан 38-м щIигъу хэщIыны-
гъэр пшыныжын хуейуэ. 

Уголовнэ Iуэхур Къэбэр-
дей-Балъкъэр Республи-
кэм и судым ягъэхьащ хэп-
лъэн папщIэ. 

ДЫГУЛЫБГЪУ
 Жантинэ.

Зэныбжьэгъугъэр
нэхъри  ягъэбыдэ

УФ-м и щIыналъэ зэмылIэужьы-
гъуэхэм мэкъумэш IэнатIэм ерыс-
къыхэкIыу къыщыщагъэкIым 
 цIы ху хэм я деж хуэфащэ щIэупщIэ 
ща IэнымкIэ кърахьэжьа Iуэхугъуэм 
адэкIи къыпащэ. 

ДИ КЪЭРАЛЫМ и хадэхэкIгъэкIхэмрэ 
Iэ щыхъуэхэмрэ я лэжьыгъэр ядэIы-
гъынымкIэ Урысей мэкъумэш банкыр 
зи дэIэпыкъуэгъуу ирагъэкIуэкI хьэр-
хуэрагъ Iуэхугъуэм къыщыхэжаныкIа 
щIалэхэм яхэхуащ Къэбэрдей-Балъ-
къэ рым щыщ «мэкъумэш блогер» 
 Теунэ Мурат. 

ШхыныгъуэщIэхэм удрагъэхьэхыу, 
УФ-м и телеканал нэхъыщхьэхэм 
къыщат нэтынхэм языр Iэзащэу езы-
гъэкIуэкI Высоцкая Юлиерэ ресто-
ратор цIэрыIуэ Новиков Аркадийрэ 
я IуэхущIафэ дахэхэр даIыгъ къэра-
лым и щIыналъэ зэмылIэужьы гъуэхэм 
къыщыщIидз зыплъыхьакIуэхэми, унэ-
тIыныгъэщIэхэм жыджэру къапэджэж 
блогерхэми, лэжьыгъэм еувалIэ фер-
мерхэми, къыхаха IэнатIэм хуэIэижь 
артистхэми, тхакIуэхэми, спортсменхэ-
ми, нэгъуэщIхэми. 

Къыхэгъэщыпхъэщ, ахэр псори 
зэзышэлIэж Iуэхугъуэу Урысей Феде-
рацэм и мэкъумэшыщIэхэмрэ Iэщы-
хъуэхэмрэ я IэдакъэщIэкIхэм  фIагъ 
 лъагэ зэраIэр ди къэралым исхэм 
я мы закъуэу, нэгъуэщI хэгъэгухэм 
щыпсэухэми къегъэщIэныр арауэ зэ-
рыщытри. 

Куэдым къызэралъытэмкIэ, Новиков 
Аркадийщ и жэрдэмщIакIуэр   УФ-м и 
фермерхэм, рестораторхэм, фудбло-
герхэм я лэжьыгъэр зыхуэдэм цIыхухэр  
щыгъуазэ щIыным хуэгъэзауэ Интер-
нетри къагъэсэбэпын зэрыщIа дзам. А 
щIалэращ къыхэзылъхьар а щIыкIэм 
тету къызэрагъэпэща гуп щхьэхуэхэр 
щIыпIэ гуэрым деж щызэхуашэсу, 
зэрызэгурыIуа теплъэгъуэхэр щра-
гъэкIуэкIын  хуейуэ. «Флешмоб» зы-
фIаща а IэмалыщIэм хуэIэзэхэм 
 «амбассадор» цIэр трагъэIукIащи, 
абы хэм я бжыгъэр ди къэралым 250-м 
щынэблэгъащ. 

гъуэхэм ядэлэжьэнымрэ 
лъэпкъ IуэхухэмкIэ и ми-
нистрым и къалэнхэр зы-
гъэзащIэ КIурашын Ан-
зор зэIущIэр къызэIуих-
ри, къызэхуэсахэм ехъуэ-
хъуащ. Ар «Къунакъхэм» я 
кодексым къеджэри, хьэ-
щIэхэри бысымхэри абы те-
тыну къыхуриджащ. Ап хуэ-
дэуи, лъэныкъуитIми яхь 
жэуаплыныгъэр зэрыиныр 
ягу къигъэкIыжащ КIура-
шыным.

АдэкIэ бысымхэмрэ хьэ-
щIэхэмрэ ятеухуа хъыбар 
кIэщIхэр жаIэжурэ, зэра-
гъэцIыхуащ. Шэч хэмылъу, 
а цIыкIухэр гузавэрт, ауэ 
яфIэфIу зэрыхэтри яб-
зы щIыртэкъым. Дэтхэ-

нэ лъэныкъуэм дежкIи 
ар Iуэху ину зэрыщытыр 
зыхыумыщIэнкIэ Iэмал 
иIэ тэкъым. Ахэр зэрызэ-
гъусэну махуэ зыбжанэм 
куэд елъытащ, а лъэба-
къуэр зэныбжьэгъугъэ 
иным къежьапIэ хуэхъу-
ну гугъэфIхэр уегъэщI, 
сыт щхьэкIэ жыпIэмэ, 
проектым и къызэгъэпэ-
щакIуэхэм зэрыжаIэмкIэ, 
апхуэдэ щапхъэхэр мащIэ-
къым.

ТхьэмахуэкIэ екIуэкIы-
ну «Куначество-2021» Iуэху 
дахэм хэтхэм ахэр зыхуе-
блэгъа къуажэр ирагъэ-
цIыхунущ, щхьэж и уна-
гъуэ илъ хабзэ дахэ-
хэм нэ Iуасэ хуащIынущ. 

Къы хэгъэщыпхъэщ мы 
проектыр егъэджэныгъэм 
зэран зэрыхуэмыхъунур - 
щхьэж щыхьэщIэ къуажэм 
дэт школым ягъэкIуэну 
трау хуащ. 

Пшыхьым кърихьэ лIа хэм 
я уэрэд, къа фэ дахэхэм-
кIэ я гукъы дэ жыр  къаIэтащ 
 КъБР-м щIыхь зиIэ и артист 
Теппеев Алим, Музыкэ те-
атрым  и солистхэу Белоцер-
цовская Динэрэ Амщо къуэ 
Амыр хъанрэ. Сыт и  уасэт 
«Ша гъдий» цIыхубэ ансам-
блым  и гуп нэхъыщIэм абы 
щигъэзэщIа къафэр!

ЩОМАХУЭ  Залинэ. 
Сурэтхэр Къарей Элинэ 

трихащ. 

 

«Тэрчым» бжьыпэр еубыд
Тхьэмахуэ блэкIам зэхэ-

тащ Къэбэрдей-Балъ-
къэрым футболымкIэ и 
чем пионатым и гуп нэ-
хъыщхьэм и епщыкIуб-
гъуанэ джэгугъуэм хыхьэ 
зэIущIэхэр. 

ИУЖЬ зэпэщIэтыныгъэ-
хэм республикэ топджэ-
гум щыкIэлъыплъхэр зыпэ-
мыплъа бжыгъэхэр къари-
кIуакъым. Джэгугъуэм и 
топ нэхъыбэ дыдэ щыда-
гъэкIащ «Ислъэмеймрэ» 
«Шэ рэджымрэ» я зэIущIэм. 
Турнир таблицэм и кIэух 
увыпIэхэм ящыщ зым щыт 
старэшэрэдждэсхэм Ис-
лъэмей къуажэм и щIыпIэ 
командэм щыдрагъэкIуэ-
кIа зэпэщIэтыныгъэм то-
пих къыщыхудагъэкIащ. 
Хьэ щIэхэм абы и жэуапу я 
 хьэрхуэрэгъум и гъуэр зэ-
рыхагъэщIар плIэ къудейщ. 

КъыхэжаныкIахэмкIэ нэхъ 
къулейсызу къыщIэкIащ 
«Псы гуэнсумрэ» «Урыхум-
рэ». Абы хьэщIэхэм щыда-
гъэкIа топ закъуэм текIуэ-
ныгъэ къащыхуихьащ. 

Гъэ джэгугъуэм зэрыщIи-
дзэрэ зэIущIэ блэкIам япэ 
очкор къыщызыхьа «Нар-
тым» иджы и кIэн къикIа-

къым. Кэнжэ щыхьэщIэу 
Нарткъалэ и командэр 4:1-
уэ щIыпIэ гупым къыхи-
гъэщIащ. Зэхьэзэхуэм и 
кIэух увыпIитIыр зыIыгъхэм 
яхуиIэ зэщхьэщыкIыны-
гъэм иджыри зы очко хи-
гъэхъуащ «Эльбрус»-м. 
Тырныауз щыIэу абы «Шэр-
джэсым» дригъэкIуэкIа 
зэпэщIэтыныгъэр 3:3-уэ, 
зэрытемыгъэкIуауэ, иухащ. 

Бабугент и футболист-
хэм я деж щыхьэщIа 
 налшыкдэсхэм я ко-
мандэр 2:0-у къыхагъэ-
щIащ. Шэджэм куейм и 
«Шэджэм-2» командэм 
къыщ ригъэблэ гъащ «Мал-
кэр». Хэгъэрейхэм дагъэкIа 
топитхум Балъ къ Iуфэ къи-
кIа гупым пагъэувыжыфар 
зы за къуэщ. 

Иджырей джэгугъуэр 
«Тэр чым» и IутIыжт. «ХьэтIо-
хъущыкъуейм» и деж  кIуа уэ 
ирагъэкIуэкIа зэIущIэм 
джылахъстэнейхэм хэ гъэ-
р ейхэм жэуапыншэу то-
пибл щыхудагъэкIащ. Къи-
щы нэмыщIауэ, иджы-
рей джэгугъуэм Прох-
лад нэ и «Энергетик»-р 
зэ  ры хэмытам къыхэкIыу 
иужьрей текIуэныгъэм и 
фIыгъэкIэ турнир табли-

цэм «Тэрчым» пашэныгъэр 
щиубыдащ. 

ЕпщыкIубгъуанэ джэгу-
гъуэм зэхэта зэIущIэхэм 
мыпхуэдэ бжыгъэхэр 
къари кIуащ: фокIадэм и 
25-м: «ЛогоВаз» (Бабу-
гент) - «Спартак-Д» (Нал-
шык) - 2:0, «Шэджэм-2» 
(Шэджэм-2) - «Малка» 
(Мал ка) - 5:1, «ХьэтIо-
хъущыкъуей» (ХьэтIохъу-

щыкъуей) - «Тэрч» (Тэрч) 
- 0:7; фокIадэм и 26-м: 
«Ислъэмей» (Ислъэмей) 
- «Шэрэдж» (Старэ 
Шэрэдж) - 6:4, «Псыгуэн-
су» (Псыгуэнсу) - «Урыху» 
(Урыху) - 0:1, «Кэнжэ» (Кэн-
жэ) - «Нарт» (Нарткъалэ) - 
4:1, «Эльбрус» (Тырныауз) 
- «Шэрджэс» (Шэджэм) - 
3:3.

ЖЫЛАСЭ  Замир.

Къэбэрдей-Балъкъэрым футболымкIэ
и гуп нэхъыщхьэм

2021 гъэм зэхьэзэхуэр зэрыщекIуэкIыр 

Командэхэр

«Тэрч» 
«Энергетик» 
«Урыху» 
«Родник» 
«Кэнжэ» 
«Ислъэмей» 
«Шэрджэс» 
«Шэджэм-2» 
«ЛогоВАЗ» 
«Псыгуэнсу» 
«Малка» 
«Спартак-Д» 
«ХьэтIохъущыкъуей» 
«Эльбрус» 
«Шэрэдж» 
«Нарт» 

Дж.

19
18
19
17
19
19
18
18
19
19
19
19
19
19
18
19

З.

4
2
3
2
5
1
4
3
4
5
1
3
2
4
2
1

О.

49
47
39
38
38
34
28
27
25
23
19
18
17
13
8
1

ФI.

0
1
4
3
3
7
6
7
8
8
12
11
12
12
14
18

Къ.

15
15
12
12
11
11
8
8
7
6
6
5
5
3
2
0

Т.

74-14
88-17
57-35
68-22
47-27
64-47
45-57
39-51
46-47
32-38
40-52
37-43
30-60
35-72
33-72
30-111

1.
2.
3.
4.
5.
6.
7.
8.
9.
10.
11.
12.
13.
14.
15.
16.

ДэркIэ гур
хэзыгъахъуэщ

Апхуэдэ щIыкIэм тету жылагъуэ  утыку 
ихьэхэр топсэлъыхь щхьэж зыщыщ 
щIыналъэм мэкъу мэшыщIэхэм я 
лэжьыгъэм щIэгъэкъуэн зэращы-
хуэхъу щIыкIэм ехьэ лIауэ къыщызэ-
рагъэпэщхэми. А Iуэху гъуэхэм ятеу-
хуауэ хэгъэгу зэмылIэужьыгъуэхэм 
къы щыдагъэкIащ кинофильм кIэщI 
цIыкIуу (ролик) 70-м щIигъу. Ди гуа-
пэ зэры хъущи, а Iуэхум нэхъри зе-
гъэужьыным- кIэ зэфIэкI къэзыгъэлъэ-
гъуахэм яхэ хуащ ди республикэми, ад-
рей хэгъэгухэми зи цIэр фIыкIэ щыIуа, 
агроблогер, мэкъумэшыщIэ Теунэ Му-
рат. 

«IэнатIэу сызыпэрытым арэзы сы-
къещI, и къызэгъэпэщыкIэм сро-
гушхуэ. Фермерхэм ди лэжьыгъэр 
мытыншми, къызолъытэ сэ абы 
сыкъы хуигъэщIауэ. СигукIи, си псэкIи 
сыхуейщ ди щIымэракIуэм, мы Iэ-
рысэм, нащэм, помидорым я IэфIа-
гъыр дыдейхэми нэгъуэщI щIына-
лъэхэм щыпсэухэми зыхезгъэщIэну. 
Апхуэдэ дыдэуи къызолъытэ фермер-
хэм ди лэжьыгъэм и мыхьэнэр нэ хъри 
къэ IэтынымкIэ, унэтIыныгъэщIэхэр 
къы хуэлъыхъуэнымкIэ Урысей мэ-
къумэш банкым хэлъхьэныгъэфIу 
хуищI хэми пщIэ лей яхуэщIыпхъэу», - 
къыхигъэщащ Теунэм.  

«НэгъуэщI къэралхэм къраш ерыс-
къыхэкIхэм я пIэ ди деж къыщыщIа-
гъэкIхэр игъэувэнымкIэ иужьрей зэма-
ным УФ-м щрагъэкIуэкI Iуэхугъуэхэм, 
зэрынэрылъагъущи, заубгъу зэпытщ. 
ДэркIэ  гур  хэзыгъахъуэщ,    къызэднэкIа 
илъэсипщIым къриубыдэу ди къэра-
лым и мэкъумэш IэнатIэм лъэкIыны-
гъэщIэхэр зэригъуэтари, щIым къыт-
рахым и фIагъым хагъахъуэ зэпыту 
къызэрекIуэкIри, къезыхьэлIэжхэр ха-
дэ хэкIым, пхъэщхьэмыщхьэм хъеру 
къыпахым арэзы къызэрищIри. Шэч 
хэмылъу, арагъэнущ амбассадорхэм 
я жэрдэмыщIэм пщIэ лей хуэщIыпхъэу 
къыщIэтлъытэри», - жиIащ Урысей 
 мэкъумэш банкым и Къэбэрдей-Балъ-
къэр щIыналъэ къудамэм и унафэщI 
Сокъур Алим.

КЪУМАХУЭ  Аслъэн.

КъБР-м  и  прокуратурэм 

Сом мелуан
38-м щIигъу

Къэбэрдей-Балъкъэрым и IуэхущIапIэхэр къыхожаныкI къы  щацIыху IуэхущIапIэхэм ехьэехуэфы-
ну Iэмэпсымэхэр къызэрыщIэдгъэкIыфым. 
 «Илъ э  сым и экспортёр» зэпеуэм дыщIыхэтыр 
псом япэу ди IуэхущIапIэм и зэфIэкIыр дгъэлъэ-
гъуэну, иджырей технологие пэрытым ткIийуэ те-
ту, абы щыгъуэми и IэдакъэщIэкIхэм я уасэмрэ 
фIагъымрэ зэпилъыту IуэхущIапIэр зэрылажьэр 
хэIущIыIу тщIыну дызэрыхуейрщ, - къыхегъэщ 
IуэхущIапIэм и генеральнэ унафэщIым и къуэ-
дзэ Хъупэ Аннэ. 

«Технологие лъагэхэм епхауэ илъэсым и экс-
портёр» Iыхьэм етIуанэ увыпIэр къыщихьащ 
«СмартТех» ООО-м. IуэхущIапIэр пэрытщ видео-
кIэлъыплъыныгъэхэмрэ ахэр къэпщытэнымкIэ 
программэ зэхэгъэувэным.

Илъэси 10-м щIигъуауэ хадэхэкIхэмрэ пхъэщ-
хьэ мыщхьэхэмрэ елэжь, абыхэм псы IэфIхэр 
къыщIэзыгъэкI «Радуга» IуэхущIапIэр ещанэ 
щыхъуащ «ПромышленностымкIэ илъэсым и 
экспортёр» Iыхьэм. «Дропагэ мыпхуэдэ зэхьэ-
зэхуэ иным ди лэжьыгъэм хуэфащэ пщIэ зэры-
щигъуэтам. ЕхъулIэныгъэхэм сыт щыгъуи уагъэ-
гушхуэ, нэхъыфIыж узэрыхъунуми ухущIа-
гъэкъу», - жеIэ «Радуга» зэгухьэныгъэм и уна-
фэщI Тхьэ зэплъ Арсен.

Зэпеуэм и щIыналъэ Iыхьэм щытекIуахэр Мос-
ква дыгъэгъазэм щызэхьэзэхуэнущ. Абы къри-
кIуэр къыщызэщIакъуэжынущ «ЩащIар Уры-
сейрщ» ебланэ дунейпсо зэхыхьэм.

БАГЪЭТЫР Луизэ.

Спорт

кистаным, Ираным, Бельгием, США-м, Румы-
нием яшэ. 

- «Тэрч налмэс завод» АО-р мы зэхьэзэхуэм 
етIуа нэу хэтщ икIи дрогушхуэ дуней псом 


